

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈԿՏԵՄԲԵՐԻ 26-Ի N 1869-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ընդունված որոշման կիրարկման արդյունքում ի հայտ եկած խնդիրները կարգավորելու նպատակով սահմանել դրանց կարգավորման պայմանները, որոնք դրական ազդեցություն կունենան «Հայաստանի Հանրապետությունում կրթական որակյալ ծառայությունների հասանելիության ապահովման» ծրագրի շրջանակներում պետական բյուջեի միջոցների հաշվին դպրոցների, կրթահամալիրների և առողջապահական կամակերպությունների կառուցման (վերակառուցման) ծրագրերի իրականացման և պայմանագրերի կառավարման համար:
Նախագիծը նպատակաուղղված է պետական գնումների շրջանակներում իրականացվող շինարարական ծրագրերն ավելի գրավիչ դարձնելու շինարարական ընկերությունների համար:
Նախագիծը նախատեսվում է պետական գնումների շրջանակներում իրականացվող շինարարական ծրագրերն իրականացնելու նպատակով Հայաստանի Հանրապետության կառավարության 2023 թվականի հոկտեմբերի 26-ի «Դպրոցաշինության հետ կապված գնման գործընթացների կազմակերպման առանձնահատությունները սահմանելու մասին» N1869-Ն ընդունված որոշման մեջ լրացումներ կատարելու միջոցով կարգավորել շինարարական ծրագրերի ձեռքբերման գնման գործընթացները:

Ընթացիկ իրավիճակը և խնդիրները.
ՀՀ կառավարության 2021-2026թթ․ ծրագրով նախատեսված շինարարական ծրագրերը նախատեսվում է իրականացնել մինչև 2026թ․: Հաշվի առնելով ծրագրի կարևորությունը, ժամկետները, ծավալները և պետական գնումների կազմակերպման համար գործող օրենսդրությունը՝ անհրաժեշտություն է առաջացել սահմանված առանձնահատկությունների մեջ կատարել որոշակի լրացումներ, որոնք թույլ կտան ավելի պարզ և գրավիչ դարձնել մրցութային գործընթացը մասնակից շինարարական ընկերությունների համար։
Այսպես, ելնելով վերը նշված սկզբունքներից՝ Նախագծով նախատեսվում է.
1. Հաշվի առնելով, որ լինում են դեպքեր, երբ պատվիրատուն արդեն իսկ ունենում է տվյալ տիպային նախագիծը տեղակապելու նախագծային փաստաթղթերը կամ այն պահանջում է հատուկ նախագծային լուծումներ, որի համար անհրաժեշտություն է առաջանում պատվիրատուի գործուն միջամտությունը, ներառել նաև այն դեպքը, երբ տեղակապման շինարարական աշխատանքներն իրականացվում են պատվիրատուի կողմից փորձաքննություն անցած տեղակապման նախագծով:
(Որոշման 1-ին կետի 1-ին ենթակետի ե. պարբերություն)

2. Հաշվի առնելով, որ կատարվելիք աշխատանքների որակի բարելավման նկատառումներից ելնելով հաճախ անհրաժեշտություն է առաջանում տիպային նախագծի շինարարության փուլում կատարել կոնստրուկտիվ բնույթի փոփոխություններ, որոնք իրենց ազդեցությունն են ունենում տեղակապման նախագծի վրա, ինչպես նաև նյութերը (սարքավորումները) փոխարինել ավելի որակյալ և ժամանակակից  նյութերով (սարքավորումներով), առաջարկվում է թույլատրել կապալառուին պատվիրատուի առաջարկությամբ կատարել որակի բարելավմանը միտված փոփոխությունները նաև տեղակապման նախագծանախահաշվային փաստաթղթերում:
(Որոշման 1-ին կետի 1-ին ենթակետի ժբ. պարբերություն)

3. Անհրաժեշտություն է առաջացել հստակեցնել պայմանագրի ծավալաթերթ-նախահաշվում ներառվող նոր աշխատանքային ծավալների պայմանագրային գնի որոշման մոտեցումները, ըստ որի առաջարկվում է նոր աշխատանքային ծավալների դիմաց ըստ կատարողականի վճարումներն իրականացնել պայմանագրով նախատեսված վճարումների կատարման գործակցով:
(Որոշման 1-ին կետի 1-ին ենթակետի ժգ. պարբերություն)

4. Կնքված պայմանագրերի մեծ մասում առկա է հետևյալ իրավիճակը. 0 նիշից վերև (տիպային) նախագծի շինարարության ձեռքբերման համար հրապարակված մրցույթների ծավալաթերթ-նախահաշիվներում առկա են եղել նաև 0 նիշից ներքևի ծավալներ: Պայմանագիրը կնքելուց հետո կապալառուն պատվիրում և ձեռք է բերում տեղակապման նախագիծ, որի ծավալաթերթում լինում են այնպիսի տողեր, որոնք կան նաև մրցույթի արդյունքում կնքված պայմանագրի ծավալաթերթ-նախահաշվում: Այնուհետև, երբ այդ երկու ծավալաթերթերը միավորվում են մեկ ընդհանուր ծավալաթերթում, ստացվում է որ նույն աշխատանքը արտացոլված է 2 տողով 2 տարբեր գներով: Նախագծով առաջարկվում է տարընթերցումներից խուսափելու համար հատուկ շեշտադրել, որ մրցույթի արդյունքում ձևավորված գինը պայմանագրի գործողության ողջ ընթացքում մնում է անփոփոխ և կարող է տարբերվել տեղակապման նույն ծավալների միավոր գներից։ 
(Որոշման 1-ին կետի 1-ին ենթակետի ժդ. պարբերություն)

5. ՀՀ կառավարության 04.05.2017թ. N526-Ն որոշման N 1 հավելվածի 56-րդ կետի 2-րդ և 3-րդ ենթակետերով սահմանված սահմանափակումները կիրառելիս՝ պայմանագրի սկզբնական գին է համարվում տեղակապված մեկ միասնական ընդհանուր ծավալաթերթ-նախահաշվի հիման վրա ձևավորված պայմանագրի նոր գինը, հաշվի առնելով, որ շինարարական աշխատանքների մեկնարկը տրվում է տեղակապման աշխատանքները ընդհանուր պայմանագրի մեջ ներառվելուց հետո:
(Որոշման 1-ին կետի 1-ին ենթակետի ժե. պարբերություն)

6. ՀՀ կառավարության 30.11.2023թ. N2093-Ն որոշման N3 հավելվածում ներառված վերանորոգվող օբյեկտների մասով շինարարական աշխատանքների ընթացքում պատվիրատուի առաջարկություններով անհրաժեշտություն է առաջանում կատարել ծավալների ճշգրտումներ և ավելացումներ, որոնք հիմնականում գերազանցում են ՀՀ կառավարության 04.05.2017թ. N526-Ն որոշման N 1 հավելվածի 56-րդ կետի 2-րդ և 3-րդ ենթակետերով սահմանված սահմանափակումները: Աշխատանքները օպերատիվ կազմակերպելու և սահմանված ժամկետներում ավարտելու համար առաջարկվում է ծավալների ավելացման սահմանափակումը դարձնել 50% և թույլատրել այն կատարել առավելագույնը 5 անգամ, իսկ համադրումների ծավալների սահմանափակումը դարձնել 80% և թույլատրել այն կատարել առավելագույնը 5 անգամ:
(Որոշման 1-ին կետի 1-ին ենթակետի ժզ. պարբերություն)

7. Հաշվի առնելով, որ գործնականում գրեթե միշտ կատարվում են պայմանագրի սկզբնական նախահաշվում ներառված աշխատանքների ծավալներից փաստացի ավել ծավալներ, որոնց դիմաց վճարումները կատարվում են համաձայնագիր կնքելու միջոցով պայմանագրում փոփոխություն կատարելուց հետո և արդոյւնքում շինարարական աշխատանքների ֆինանսավորման և կատարման ընթացքը էականորեն դանդաղում է, առաջարկվում է նախագծային փաստաթղթերի փոփոխություն չհանգեցնող այդ աշխատանքների կատարումը նախապես գրավոր համաձայնեցնել պատվիրատուի հետ, ներկայացված կատարողականների դիմաց կատարել վճարումներ, իսկ այդ փոփոխությունները պայմանագրում ներառել տարեկան առնվազն մեկ անգամ՝ ոչ ուշ, քան մինչև տվյալ բյուջետային տարվա նոյեմբերի 30-ը:
(Որոշման 1-ին կետի 1-ին ենթակետի ժէ. պարբերություն)

8. [bookmark: _GoBack]Առաջարկվում է սույն որոշման դրույթները տարածել նաև մինչև որոշումն ուժի մեջ մտնելը կնքված պայմանագրերի վրա:



Կարգավորման նպատակը և բնույթը. 
Որոշման նախագծի ընդունմամբ նախատեսվում է դպրոցաշինության, մանկապարտեզաշինության  և առողջապահական ծրագրերի գնման գործընթացների կազմակերպման առանձնահատկությունների մեջ լրացումներ սահմանելու միջոցով կանոնակարգել պետական գնումներով իրականացվող շինարարական ծրագրերի ձեռքբերման գնման գործընթացները:
          
Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ քաղաքաշինության կոմիտեի մասնագետների կողմից: 
  
Իրավական ակտի կիրարկման դեպքում ակնկալվող արդյունքը. 
Հայաստանի Հանրապետությունում վերը նշված ծրագրերի որակյալ ծառայությունների հասանելիության ապահովման շրջանակներում պետական բյուջեի միջոցների հաշվին գնման գործընթացի կազմակերպման արդյունավետության բարելավում և առանձնահատկությունների սահմանում։

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Դպրոցաշինության, մանկապարտեզաշինության և առողջապահական կազմակերպությունների հետ կապված գնման գործընթացների կազմակերպման առանձնահատկություններ սահմանելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի 2025թ. բյուջեում եկամուտների և ծախսերի ավելացում կամ նվազեցում չի առաջանում:

Կապը ռազմավարական փաստաթղթերի հետ
Ներկայացված նախագիծը բխում է ՀՀ 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագիրը հաստատելու մասին» թիվ 1363-Ա որոշման, ՀՀ 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշման և ՀՀ կառավարության 2023 թվականի նոյեմբերի 30-ի «Հայաստանի Հանրապետության կառավարության «Մինչև 2026 թվականը կառուցվող, հիմնանորոգվող կամ վերակառուցվող 300 դպրոցներ»-ի ծրագրում ընդգրկված դպրոցների ցանկը հաստատելու և ցանկում ընդգրկված դպրոցների համար սահմանված շինարարական աշխատանքների՝ կառուցման, վերակառուցման կամ հիմնանորոգման համար միջամտության աստիճանի ընտրության չափորոշիչները սահմանելու մասին» թիվ 2093-Ն որոշման պահանջներից։

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Այլ իրավական ակտերում փոփոխությունների և/կամ լրացումների անհրաժեշտությունը բացակայում է:




